
agama dan kewajipannya kepada manusia

	  

   Kerapkali  orang  berkata  bahawa  dalam  Islam  tidak

ada  “kepaderian”  (ketua-ketua  agama  yang  boleh  mengampunkan

dosa  orang  ramai  –  P).  Sebagaimana  yang  ada  dalam  agama  

yang  lain  seperti  misalnya  agama  Katolik.  Benar!  Akan  tetapi

ini  tidak  bererti  bahawa  umat  Islam  tidak  menerima-menerima  

pimpinan  rohani  dari  alim  ulama  mereka:  Tetapi  memang

tidak  sebagaimana  yang  diberi  oleh  paderi-paderi  Katolik

kepada  orang  Kristian  yang  di  bawah  pimpinan  mereka.

   Jauh  sebalum  ada  pimpinan  dan  penganjur-penganjur  rakyat

sebagaimana  yang  kita  kenal  sekarang  ini,  masyarakat  Islam

sudah  mempunyai  pimpinan  dan  penganjur  mereka  dalam

hal-hal  yang  berhubung  dengan  keagamaan  dan  penghidupan  mereka

hari-hari.  Dalam  desa-desa  dan  kampung-kampung  “guru”  atau

“syeikh”  “Ungku  Syeikh”  di  Minangkabau  atau  “Kiyai”

di  Jawa,  dan  bermacam-macam  nama  panggilan  di  beberapa  tempat,

adalah  tempat  rakyat  bertanya,  tempat  memulangkan  sesuatu

urusan,  tempat  meminta  nasihat  dan  fatwa,  tempat  mereka

menaruhkan  kepercayaan.
  

Bagi  mereka,  fatwa  seorang  alim  yang  mereka

percayai  bererti  satu  “kata  keputusan”  yang  tak  dapat  

dan  tak  perlu  dibanding    lagi.  Kerapkali  terbukti

bagaimana  susahnya  bagi  pemerintah  negeri  menjalankan

satu  urusan,  apabila  tidak  disetujui  oleh  alim

ulama  yang  ada  dalam  satu  daerah.  

   Sebaliknya  begitu  pula.  Beruntunglah  satu  masyarakat,  

apabila  mempunyai  seorang  alim,  sebagai  pemimpin

rohani  yang  tahu  dan  insaf  akan  “tanggungjawabnya

sebagai  penganjur”  dan  “penunjuk  jalan”.  Aman

dan  makmurlah  salah  satu  daerah  apakala  pegawai-pegawai  

pemerintah  di  situ  tahu  menghargakan  kedudukan  alim  ulama

yang  ada  di  daerah  itu.

   Ulama  bukanlah  pemimpin  yang  dipilih  dengan  “suara

terbanyak”  bukan  yang  diangkat  oleh  “persidangan

kongres”.  Akan  tetapi  kedudukan  mereka  dalam

kebatinan  rakyat  yang  mereka  pimpin,  jauh  lebih  teguh

dan  suci  dari  pemimpin  pergerakan  yang  berpertubuhan,

atau  pegawai  pemerintah  yang  mana  juga.

   “Ulama,  ialah  waris  nabi-nabi”  pimpinan  umat  yang

mendapat  pengakuan  agama  dalam  mencapai  kemajuan  rakyat

umumnya,  “kumpulan”  ulama  yang  bertebaran  itu  tak  boleh

diabaikan  sekali-kali  baik  oleh  pegawai  pemerintah,  atau

pun  oleh  penganjur-penganjur  pergerakan  kita.  Mereka  itu  ialah

satu  faktor  yang  penting  dalam  kerja  pencerdasan  rakyat

umumnya,  kerjasama  antara  alim  ulama,  pegawai-pegawai  pemerintah

dan  penganjur-penganjur  pergerakan  sosial  atau  politik,

tidak  akan  didapati,  apabila  pihak  ulama  tidak  hendak

turut  memperhatikan  dan  menurut  gelora  zaman.  Sebaliknya

demikian  pula,  apabila  pemimpin  pergerakan  memandang  bahawa

kiyai-kiyai  itu  adalah  orang  yang  tak  tahu  apa-apa,  selain

dari  rukun  tiga  belas  dan  sifat  dua  puluh,  atau

apabila  pegawai  pemerintah  mengambil  sikap  curiga

terhadap  tiap-tiap  orang  alim,  sebagai  guru  yang  sukar

bekerja  diam-diam  dan  pada  tiap-tiap  waktu  harus  menggunakan

pengaruhnya  bagi  melakukan  pemberontakan  dan  lain-lain

yang  semacam  itu.  

   Sudah  banyak  pula  buktinya,  bahawa  sikap  curiga

yang  semacam  itu  yang  terbit,  kerana  putus  perhubungan

dan  tidak  kenal-mengenal,  amat  berbahaya  bagi  masyarakat  kita

alhamdulillah  keadaan  itu  sekarang  mulai  menjadi  baik,

walaupun  masih  dengan  beransur-ansur.

   Dari  segala  tempat  sekarang  mulai  terdengar  berita-berita

alim  ulama,  yang  selama  ini  tidak  begitu  suka

mencampuri  urusan-urusan  masyarakat  dengan  erti  yang  lebih

luas.  Sekarang  mereka  gunakan  hak  berkumpul  dan

pertubuhan,  mereka  gunakan  hak  bersuara  dalam

suratkhabar…

  
Ini  semua  membuktikan,  bahawa  ulama-ulama  kita  sekarang

ini  sudah  bersedia  memperluas  lapangan  pekerjaan  mereka  

daripada  yang  telah  sudah.  Bersedia  dan  sanggup

mencampuri  hal-hal  dalam  masyarakat  yang  penting-penting,  dan

memang  pada  hakikatnya  sudah  pada  tempatnya  sekali,  mereka

turut  mencampurinya  sebagai  pemimpin  umat.  Syukurlah!

   (Demikian  kata  Tuan  Haji  Muhammad  Natsir  dalam  salah

satu  tulisannya).

